
Jahresbericht 2015 Allround - Donnerstag  
 
Mir hei am 08. Januar ds Turnerjahr 2015 gstartet u si  grad i Usverchouf i gstige. Jedi het as 
Schnäppli wölle mache, aber da einte isches eidütig besser glunge als de andere. Am 10 Januar si 7 
Froue u 3 Manne dr Hockey Match SCL Tigers – Olten ga luega. Vorem Spiel si mir bir Eliane im 
Wintergarte zumene Fondue iglade gsi. Guet gstercht hei mir chly speter uf dr GLB Tribüni bi beschter 
Ussicht, e Sig vo de Tigers chönne fiire. Merci Eliane u Melanie für Organisation. Öppis vo früecher 
isch ufem Programm gstande. Da heimer schnäu gmerkt das mir aui 10 Jahr galtet hei. Zum Glück het 
d Renate doch chli erbarme gha, us uf die eifacheri tur la guet si. Bim fit im Garte heimer uma einisch 
fasch alli Grät usem Geräteruhm usegno. Ups…. was ir Schuelzyt doch so locker gange isch, geit 
plötzlech nümm oder mi wagtsech gar nid. Üsi retig isch aber d Margrit gsi die het Schueh u Socke 
uszoge u scho isch si zoberst vor Chlätterstange gsi. Z traditionelle Gründonnerstagsässe het d 
Rosmarie organisiert im Bäre Signou. Zum erschte mal si alli Allround Donnerstags Froua awäsend 
gsi.  Es isch sehr fein gsi trotz Mexikanische Spargle u nid Schweizer Erdbeeren. Danke Rosmarie. 
Am 28 Mai isch i üser Gruppe zum erschte mal Tennis gspielt worde. Da si d Lachmuskle nid z churz 
cho u mir müesse no viu üebe, ja ganz viu üebe bises nacheme Match usgseht. Bim Thema spontan 
heimer im Bärau dr Vitaparcour bi schöner Abestimmig gmacht. Anschliessend simer bir Ruth zur 
Wohnigs-besichtigung i glade gsi. D Ruth u dr Hanspeter hei üs mit Bratwurscht, feine Salät u Dessert 
verwöhnt. Danke nomau ganz härzlech. Bauernolympiade bir Erika ufem Fäld zwüsche de Siloballe. 
Da isch wider mau richtig Buret worde. Anschliessend simer zur Renate ihrer Fleiss-Krüge ga 
einweihen. Vor de Sommerferien hei üs drü junge Meitschi überrascht,sie chöme spontan zu üs is 
turne. Das het üs sehr gfreut obschon mir gmerkt hei, wie rostig mir Frouen schon sind. Mir hei 
bschlosse dass sie das in Zukunft immer vor den Ferien dörfe mache. I de Sommerferien hei wieder 
as paar TV Frauen fürs Seilziehplauschturnier güebt. Am 08 Ougschte isches sowit gsi mir hei 
krampfet u gmurgset u drum ou alles gwunne. Danke aune wo da mitghollfe hei. Nade Summerferie 
heimer mit dr Renate dr Fitnesstest gstartet. Mir sölle nid bim erschte mal scho aues gä, so dasmer üs 
immer no chönne steigere isch dr Befähl gsi. Potz isch da a Wettkampfstimmig ufcho. Mir hei 
natürlech wie chönts ou anders si vo afang a aues gä u du ou rächt Muskukater gha. So heimer dä 
Test immer wenn d Renate gleitet het mit viu Fliss u Schweis gmacht. Bim Thema Ausdauer wo d 
Erika gleitet het heisech die Froue chum gspürt. Da si Kilometere grennt worde ohni dasis bau gmerkt 
hei wäge däm cheibe gumpi Ei. So het du under anderem z Vroni bim Kafi chum me chönne ufe 
Stuehl sitze ohni dasi jede Musku gspürt het. Am 03 Dezember isches du sowit gsi dr Final vom 
Fitnesstest isch ufem Programm gstande. As witersmau heimer aui Chraft us üsne Körper abgrüefft so 
isches zum teil ou ganz still gsi ir Halle mi het numa no krampfet u zellt. Isch für alli a Intressanti 
Erfahrig gsi u mir Leiterinne hei gmerkt wie gross i dera Gruppe dr Wettkampfgeischt cha si. Nach 
däm Test simer no zäme häre ghöcklet u hei vor Renate Nüssli, Mandarinli u Schöggeli gässe. Danke 
Renate. Z Turnerjahr heimer mit am obligate Phäckliabe beändet. Anschliessend simer no bir Eliane 
zum runde Geburi ga astosse. D Eliane het üs natürlech mit feine Sache verwöhnt. So isch das 
Turnerjahr ganz schön u gmüetlech z änd gange. 
 
  
 
Mir Leiterinne vor Donnschtigs Allround Gruppe danke aune ganz härzlech für ihres mitmache i dena 
Turnstunde. Mir hei wider mängs schöns dörfe zäme erläbe.  
 
Bowil, 28. Dezember 2015 
Renate Zürcher und Erika Nussbaum 
 


